
Монгол Улсын Их Хурлын 2019 оны намрын ээлжит чуулганы

Эдийн засгийн байнгын хорооны 2020 оны 01 дүгээр сарын

16-ны өдөр /Пүрэв гараг/-ийн хуралдааны товч тэмдэглэл

Эдийн засгийн байнгын хорооны дарга Ж.Ганбаатар ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 08 минутад Төрийн ордны “Их эзэн Чингис хаан” танхимд эхлэв.

Чөлөөтэй: Л.Болд, Д.Дамба-Очир, Б.Дэлгэрсайхан, Б.Жавхлан, С.Чинзориг, Б.Чойжилсүрэн, Д.Эрдэнэбат;

Эмнэлгийн чөлөөтэй: Ц.Гарамжав, З.Нарантуяа.


Нэг.Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай, Нягтлан бодох бүртгэлийн тухай хуульд нэмэлт оруулах тухай, Санхүүгийн зохицуулах хорооны эрх зүйн байдлын тухай хуульд нэмэлт оруулах тухай, Эрүүгийн хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2019.12.27-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Сангийн дэд сайд Х.Булгантуяа, Сангийн яамны Санхүүгийн бодлогын газрын дарга Ц.Зоригтбат, Монголбанкны Санхүүгийн мэдээллийн албаны дэд дарга Т.Дуламсүрэн, Санхүүгийн зохицуулах хорооны дарга Д.Баярсайхан, мөн хорооны Ажлын албаны дарга Т.Жамбаажамц, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, мөн яамны Хууль зүйн бодлогын газрын мэргэжилтэн Н.Жамъянхүү, Монголын мэргэшсэн нягтлан бодогчдын институтийн дэд захирал Ө.Энхтүвшин нар оролцов.

Хуралдаанд Улсын Их Хурлын Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх С.Энхцэцэг, референт Б.Ууганцэцэг нар байлцав.

Төслийн анхны хэлэлцүүлэгтэй холбогдуулан Улсын Их Хурлын гишүүн М.Оюунчимэгийн тавьсан асуултад Санхүүгийн зохицуулах хорооны дарга Д.Баярсайхан, Монголбанкны Санхүүгийн мэдээллийн албаны дэд дарга Т.Дуламсүрэн нар хариулж, тайлбар хийв.


Улсын Их Хурлын гишүүд үг хэлээгүй болно.

Байнгын хорооноос гарах санал, дүгнэлтийг Улсын Их Хурлын гишүүн Ж.Ганбаатар Хууль зүйн байнгын хороонд танилцуулахаар тогтов.

Хуралдаан 06 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 14 цаг 14 минутад өндөрлөв.

Тэмдэглэлтэй танилцсан:


ЭДИЙН ЗАСГИЙН БАЙНГЫН


ХОРООНЫ ДАРГА
     Ж.ГАНБААТАР


Тэмдэглэл хөтөлсөн:


ПРОТОКОЛЫН АЛБАНЫ


ШИНЖЭЭЧ 

Б.БАТГЭРЭЛ
МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ ЧУУЛГАНЫ

ЭДИЙН ЗАСГИЙН БАЙНГЫН ХОРООНЫ 2020 ОНЫ 01 ДҮГЭЭР

САРЫН 16-НЫ ӨДӨР /ПҮРЭВ ГАРАГ/-ИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Ж.Ганбаатар: Өдрийн амгаланг айлтгая. Гишүүдийн ирц 52.6 хувьд хүрсэн байна. Өнөөдрийнхөө хуралдааныг эхэлж байна. 
Өнөөдрийн хуралдаанаар хэлэлцэх асуудал Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай, Нягтлан бодох бүртгэлийн тухай хуульд нэмэлт оруулах тухай, Санхүүгийн зохицуулах хорооны эрх зүйн байдлын тухай хуульд нэмэлт оруулах тухай, Эрүүгийн хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Эрүүгийн хэрэг хянан шийдвэрлэх тухай хуульд нэмэлт, өөрчлөлт оруулах тухай, Зөрчил хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүдийн хэлэлцүүлгийг хийнэ.
Хэлэлцэх асуудалтай холбоотой өөр саналтай гишүүн байна уу? Алга байна. Асуудалдаа оръё.

Сая уншсан асуудлын дэд ажлын хэсгийг танилцуулъя. Сангийн дэд сайд Булгантуяа, Сангийн яамны Санхүүгийн бодлогын газрын дарга Зоригтбат, Монголбанкны Санхүүгийн мэдээллийн албаны дэд дарга Дуламсүрэн, Санхүүгийн зохицуулах хорооны дарга Баярсайхан, мөн хорооны Ажлын албаны дарга Жамбаажамц, Хууль зүй, дотоод хэргийн яамны Хууль зүйн бодлогын газрын дарга Сайнзориг, Хууль зүй, дотоод хэргийн яамны Хууль зүйн бодлогын газрын мэргэжилтэн Жамъянхүү, Монголын мэргэшсэн нягтлан бодогчдын институтийн дэд захирал Энхтүвшин гэсэн ийм бүрэлдэхүүнтэй ажлын хэсэг байна.

Хууль санаачлагчдаас асуулттай гишүүд нэрсээ өгөхийг хүсье. Оюунчимэг гишүүнээр тасаллаа. Оюунчимэг гишүүн асуултаа асууя.

М.Оюунчимэг: Өнөөдөр энэ асуудал бол өөрөө цаг үеийн маш чухал асуудал. Бид нар өөрсдөө бас саарал жагсаалтаасаа гарах, улс орны нэр хүндийн асуудал, эдийн засгийн асуудлууд байгаа. Бас мөнгө угаах, терроризмтэй тэмцэх гэдэг асуудал чинь өөрөө ФАТФ-ын дүгнэлтээс эхлээд нэмэлт, өөрчлөлтөөр хуулиуддаа зохицуулалт хийх зайлшгүй шаардлага байгаа. Бид бол өмнөх Эдийн засгийн байнгын хорооны хурлуудаар өмнөх жилүүдэд энэ асуудлыг бас тодорхой хэмжээгээр шийдчихсэн байгаа шүү дээ. Одоо тэгээд нэмэлт, өөрчлөлт оруулах асуудал яригдаж байна. Энэ асуудлыг хэлэлцэхдээ Монголбанкны Ерөнхийлөгчийг өөрийг нь заавал байлгах ёстой гэж би Байнгын хорооны даргад хэлмээр байна. Тэр хүн өөрөө байж байж ярих ёстой.


Ер нь сүүлийн үед Эдийн засгийн байнгын хороон дээр асуудал ярихад дарга харагдахгүй байгаад байх юм. Би бас гайхаад байх юм. Өмнө нь Баяртсайхан Ерөнхийлөгч өөрөө ирээд л гол, гол юман дээрээ суугаад хариулж байдаг. Тэгэхээр завгүй байгаад байгаа юм уу, эсхүл өвчтэй байгаа юм уу? Тэр хүн нь яагаад өөрөө ирэхгүй байгаа юм бэ гэдгийг Байнгын хорооны даргаас нэгд асууя.

Хоёрт, яг энэ нэмэлт, өөрчлөлтөөр өнөөдөр бидний хөтөлбөрт Монголын арилжааны банкуудад болоод банкны мэргэжлийн бус хүмүүс банкнаас гадуур мөнгө угаах гэж яриад байгаа шүү дээ. Бохир мөнгө эргэлдэх юм их байгаад байна. Энэндээ танайх хяналтдаа аваач гэсэн зүйл яригдаад байгаа шүү дээ. Тэгээд энэ нэмэлт, өөрчлөлт дээр энэ асуудлууд хэр орж ирж байгаа вэ гэдэг дээр бас тодорхой хариулт авчихъя гэж бодож байна.


Ж.Ганбаатар: Хэн хариулах вэ? 2 номерын микрофон өгье.

Д.Баярсайхан: Оюунчимэг гишүүний асуултад хариулъя. Мөнгө угаах, терроризмыг санхүүжүүлэхтэй тэмцэх хууль болон терроризмын эсрэг хуулийн дагуу Санхүүгийн зохицуулах хороонд хоёр шинэ салбар нэмэлт зохицуулалтаар тусгагдсан байгаа. Энэ нь бол үл хөдлөх хөрөнгө зуучлалын салбар болон үнэт чулуу, үнэт металлаар арилжаа эрхлэгчдийн үйл ажиллагааг хянаж зохицуулахаар тусгасан байгаа. Энэ хүрээнд Аж ахуйн нэгжийн үйл ажиллагааны тусгай зөвшөөрлийн хуульд нэмэлт, өөрчлөлт, дээрээс нь Санхүүгийн зохицуулах хорооны эрх зүйн байдлын тухай хуульд нэмэлт, өөрчлөлт оруулахаар тусгагдсан байгааа. Энэ дээр Санхүүгийн зохицуулах хорооны зүгээс ажлын хэсэг гаргаад, Ерөнхий сайдын захирамжаар байгуулагдсан Мөнгө угаах, терроризмыг санхүүжүүлэхтэй тэмцэх, саарал жагсаалтаас гарах ажлын хэсэг дээр тусгайлсан төлөвлөгөөг батлаад энэ хуваарийн дагуу ажиллаад явж байна.


Ж.Ганбаатар: Булгантуяа сайд нэмж хариулах уу? Монголбанкнаас, 4 номер.
Ерөнхийлөгчийг нь бид нар бас заавал ир гэж дуудаагүй байгаа Оюунчимэг гишүүн ээ. Дараагийн хуралдаануудад Ерөнхийлөгчийг нь дуудаж оролцуулъя.
Т.Дуламсүрэн: Монголбанкны Ерөнхийлөгч Олон улсын санхүүгийн корпорацийн төлөөлөгч нартай уулзалт хийж байгаа учраас, урьдчилж тохирчихсон байсан уулзалт болохоор тэнд оролцохоор явсан байна. Тийм учраас энэ хуралдаанд оролцох боломжгүй гэж хэлүүлсэн байгаа. 
Ж.Ганбаатар: Гишүүд асуулт асууж дууслаа. Үг хэлэх дэг байхгүй юм байна. Гэхдээ зарчмын зөрүүтэй саналтай гишүүд байвал нэрээ өгье. Алга байна.

Байнгын хорооны санал, дүгнэлтийг Хууль зүйн байнгын хорооны хуралдаанд би өөрөө танилцуулна, Хууль зүйн байнгын хорооны гишүүн.

Өнөөдрийн хуралдаан дууссаныг мэдэгдье. Гишүүддээ баярлалаа.


Дууны бичлэгээс буулгасан:


ПРОТОКОЛЫН АЛБАНЫ


ШИНЖЭЭЧ

Б.БАТГЭРЭЛ
